
Vil ha ungdom i Giske på kurs for å lære om
psykisk helse

Mental Helse Møre og Romsdal vil innføre Youth Aware of Mental health (YAM) i Giske. Her
er leiar Irene Sundholm. (Foto: Emilie Gjengedal Vatnøy)

Mental Helse Møre og Romsdal vil innføre Youth Aware of
Mental health (YAM) i Giske.
YAM er eit helsefremmande og preventivt undervisningsprogram for psykisk
helse blant unge i alderen 13-17 år. Gjennom programmet lærer elevane å
handtere og snakke om tema som stress, kriser, depresjon og sjølvmord. 

Programmet gis til elevar på ungdomstrinnet og i vidaregåande skular. Mental
Helse koordinera YAM-tilbodet, og undervisninga har blitt gitt til over 2000 elevar
i Norge sidan dei første instruktørane blei utdanna i 2019. 

– Veldig viktig 
Leiar i Mental Helse Møre og Romsdal, Irene Sundholm, fortel at ho er generelt
veldig oppteken av ungdom og psykisk helse.  

– Kor viktig er det å få på plass eit tilbod for mental helse tilpassa ungdom? 

– Veldig viktig. Det er førebyggande, og det kan bidra veldig myke til mindre
mobbing og sjølvmord blant unge. Og får vi minska mykje mobbing, har vi
oppnått mykje, tenkjer vi. Det er viktig å få inn dette, seier ho. 

Mental Helse Møre og Romsdal vil at YAM-programmet på sikt skal vere
tilgjengeleg for so mange skular i fylket som mogleg. Sundholm seier at dei har
som mål om å få det inn i skulane sine årsplanar. 

God effekt internasjonalt 
Ved å delta i programmet blir ungdommane meir bevisste på psykisk helse,
understrekar Sundholm. Dei lærer seg også å snakke med vennar om vanskelege
tema, og får råd om kor dei kan søkje hjelp, mellom anna. 

Sjølv om det er lita studiar på korleis effekten av YAM-programmet har vore i
Norge, viser internasjonale studiar god effekt, forklarar leiaren.  

– Då er det 50 prosent nedgang med alvorlege sjølvmordstankar,
sjølvmordshandlingar, og 30 prosent færre tilfelle av depresjonar. Det er den
studien som finst tilgjengeleg per i dag, seier Sundholm. 

Ifølgje Mental Helse har YAM vist seg å vere effektiv blant om lag 11 000 elevar i
ti EU-land.  

Treng også instruktørar 
For skular som ønskjer YAM-programmet til sin skule er det kontaktskjema på
Mental Helse sine heimesider. Dei som kan tenkje seg å bli YAM-instruktørar bør
ha interesse for ungdom, mental helse og førebygging, seier Sundholm. For at
programmet skal kunne tilbydast breitt, treng Mental Helse instruktørar.  

